
 

 

 

2 ივლისი 2015 

 

 

წინამდებარე დოკუმენტი მომზადებულია შპს დელოიტ კონსალტინგის მიერ, აშშ-ის საერთაშორისო 

განვითარების სააგენტოს (USAID) მიერ განსახილველად. დოკუმენტის შინაარსზე პასუხისმგებელია 

მხოლოდ დელოიტ კონსალტინგი და არ ასახავს  USAID -ის ან აშშ-ის მთავრობის შეხედულებებს .  

საჯარო გადაწყვეტილება სასოფლო-სამეურნეო 

საქმიანობიდან მიღებული შემოსავლის მოგების 

გადასახადისგან გათავისუფლების წესების შესახებ  
 

 



 

 

საჯარო გადაწყვეტილება სასოფლო-

სამეურნეო საქმიანობიდან მიღებული 

შემოსავლის მოგების გადასახადისგან 

გათავისუფლების წესების შესახებ 

 

      

 

 

მმართველობა განვითარებისათვის 

GOVERNING FOR GROWTH (G4G) IN GEORGIA 

კონტრაქტის ნომერი: AID-114-C-14-00007  

 

2 ივლისი 2015 

 

 

შენიშვნა: 
 

წინამდებარე ანგარიშის მომზადება შესაძლებელი გახდა ამერიკელი ხალხის მიერ USAID-ის მეშვეობით 

გაწეული დახმარების შედეგად. მის შინაარსზე  პასუხისმგებელია „დელოიტ ქონსალთინგი“. 

დოკუმენტში გამოთქმული მოსაზრებები  შეიძლება არ ემთხვეოდეს აშშ-ს საერთაშორისო განვითარების 

სააგენტოს ან აშშ-ს მთავრობის პოზიციას. 



 

 

მონაცემები 
 

ავტორი: დავით თომაძე 

რედაქტორი:  ზაზა ჭელიძე, მრჩეველი საგადასახადო საკითხებში; ნინო 

ჩოხელი, მთავრობის შესაძლებლობათა განვითარების 

კომპონენტის ხელმძღვანელი 

პროექტის კომპონენტი: მთავრობის შესაძლებლობათა განვითარება 

სფერო:  საგადასახადო 

 

 

 

  



 

 

 

 

პროექტი 

 

საჯარო გადაწყვეტილება 

სოფლის მეურნეობის პროდუქციის შეფუთვა-ბრენდირების კლასიფიცირების შესახებ 

 

საკითხი  

განიხილება თუ არა სოფლის მეურნეობის პროდუქციის შეფუთვა-ბრენდირება სასოფლო-

სამეურნეო საქმიანობად საქართველოს საგადასახადო კოდექსის (სსკ-)ის 99-ე მუხლის პირველი 

ნაწილის „ვ“ ქვეპუნქტის მიზნებისათვის. 

 

გადაწყვეტილება 

სოფლის მეურნეობის პროდუქციის შეფუთვა-ბრენდირება არ განიხილება სასოფლო-

სამეურნეო საქმიანობად სსკ-ის 99-ე მუხლის პირველი ნაწილის „ვ“ ქვეპუნქტის მიზნებისათვის. 

 

დასაბუთება 

სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად, მოგების გადასახადით 

დაბეგვრისაგან თავისუფლდება სასოფლო-სამეურნეო საქმიანობიდან მიღებული მოგების ის 

ნაწილი, რომლის რეინვესტირებაც ხორციელდება შესაბამისი საგადასახადო წლის დასრულებიდან 

3 წლის განმავლობაში. 

სსკ-ის მე-8 მუხლის მე-61 ნაწილის თანახმად, სასოფლო-სამეურნეო საქმიანობას  

წარმოადგენს  ბუღალტრული  აღრიცხვის  საერთაშორისო  41-ე სტანდარტით (შემდგომში - ბასს) 

გათვალისწინებული საქმიანობა. 

ბასს 41 განმარტავს, რომ აღნიშნული სტანდარტი გამოიყენება „სოფლის მეურნეობის 

პროდუქციის მიმართ, რომელიც წარმოადგენს საწარმოს ბიოლოგიური აქტივებიდან მიღებულ  

პროდუქციას, მხოლოდ ნაყოფის მიღების მომენტისათვის. შემდგომ, გამოიყენება ბასს 2 

სასაქონლო-მატერიალური ფასეულობები ან ბუღალტრული აღრიცხვის სხვა შესაბამისი 

სტანდარტი.“ 

ბასს 41 ერთმნიშვნელოვნად განსაზღვრავს, რომ აღნიშნული სტანდარტი „არ ეხება სოფლის 

მეურნეობის პროდუქციის გადამუშავებას მისი ნაყოფად მიღების შემდეგ; მაგალითად, ყურძნის 

გადამუშავება ღვინოდ  ღვინის მწარმოებლის მიერ. მიუხედავად იმისა, რომ შესაძლოა ამგვარი 

გადამუშავება სასოფლო-სამეურნეო საქმიანობის ლოგიკური და ბუნებრივი გაგრძელება იყოს და 



 

 

მიმდინარე მოვლენებს შესაძლოა მსგავსება ჰქონდეს ბიოლოგიური აქტივების 

ტრანსფორმაციასთან, წინამდებარე სტანდარტით განსაზღვრული სასოფლო-სამეურნეო 

საქმიანობა არ მოიცავს ამგვარ გადამუშავებას.“ 

აღნიშნულიდან გამომდინარე, ის ოპერაციები, რომელიც ხორციელდება მოსავლის მიღების 

შემდეგ, მათ შორის, პროდუქციის შეფუთვა-ბრენდირება, არ ექცევა ბასს-ის 41-ე სტანდარტით 

რეგულირებად საქმიანობაში და, შესაბამისად, არ თავისუფლდება მოგების გადასახადისგან სსკ-ის 

99-ე მუხლის პირველი ნაწილის „ვ“ ქვეპუნქტის მიზნებისათვის. 

 



 

 

 

 

საჯარო გადაწყვეტილება 

სასოფლო-სამეურნეო საქმიანობიდან მიღებული მოგების სახეობის განმარტების შესახებ 

 

საკითხი  

სასოფლო-სამეურნეო საქმიანობიდან მიღებული რა სახის მოგება თავისუფლდება მოგების 

გადასახადიდან სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად. 

 

გადაწყვეტილება 

სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად, მოგების გადასახადიდან 

თავისუფლდება ფინანსური ანგარიშგების საერთაშორისო სტანდარტებით დაანგარიშებული 

სასოფლო-სამეურნეო საქმიანობიდან მიღებული ფინანსური მოგება. 

 

დასაბუთება 

სსკ-ის 99-ე მუხლის პირველი ნაწილის „ვ“ ქვეპუნქტის თანახმად, მოგების გადასახადით 

დაბეგვრისაგან თავისუფლდება სასოფლო-სამეურნეო საქმიანობიდან მიღებული მოგების ის 

ნაწილი, რომლის რეინვესტირებაც ხორციელდება შესაბამისი საგადასახადო წლის დასრულებიდან 

3 წლის განმავლობაში. 

გარდა იმისა, რომ მოგება უნდა იყოს მიღებული სასოფლო-სამეურნეო საქმიანობიდან და 

უნდა იყოს რეინვესტირებული მისი მიღების წლიდან სამი კალენდარული წლის განმავლობაში,  

სსკ არ აკონკრეტებს, თუ რა სახის მოგება უნდა იყოს ინვესტირებული გადასახადისგან 

გასათავისუფლებლად. კერძოდ, კოდექსი არ განსაზღვრავს, ტერმინში „მოგება“ იგულისხმება 

„დასაბეგრი მოგება“, თუ  - „ფინანსური მოგება“. კოდექსი ასევე არ განსაზღვრავს, თუ რა 

იგულისხმება ტერმინში „ინვესტირება“ ან „რეინვესტირება“. 

აღნიშნულიდან გამომდინარე, საწარმოს უნდა გააჩნდეს თავისუფალი/გასანაწილებელი 

კაპიტალი, ხოლო დამფუძნებელს არჩევანი: მიიღოს და თავისუფლად განკარგოს კაპიტალი 

საწარმოდან ან დააბანდოს ეს აქტივი ამავე საწარმოში. 

„დასაბეგრ მოგებასა“ და „ფინანსურ მოგებას“ შორის, აღნიშნულ  კრიტერიუმს მხოლოდ 

„ფინანსური მოგება“ აკმაყოფილებს, ვინაიდან მხოლოდ ეს უკანასკნელი მოიცავს თავისუფალ 

აქტივს, მაშინ როდესაც „დასაბეგრი მოგების“ არსებობის შემთხვევაში, კომპანიას უბრალოდ 

შესაძლოა არ ჰქონდეს დამატებითი კაპიტალი რეინვესტირებისთვის. 

შესაბამისად, სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად, მოგების 

გადასახადიდან თავისუფლდება მხოლოდ ფინანსური ანგარიშგების საერთაშორისო 

სტანდარტებით დაანგარიშებული სასოფლო-სამეურნეო საქმიანობიდან მიღებული ფინანსური 

მოგება და არა დასაბეგრი მოგება. 



 

 

 

საილუსტრაციო მაგალითი 

ფაქტობრივი გარემოებები 

ქვემოთ მოყვანილ ცხრილში მოცემულია კომპანია „X“-ის მიერ რამდენიმე წლის 

განმავლობაში მიღებული ფინანსური და საგადასახადო მოგება, აგრეთვე, რეინვესტირებაზე 

მიმართული თანხის ოდენობა და სსკ-ის 99-ე მუხლის პირველი ნაწილის „ვ“ ქვეპუნქტით 

გათავისუფლებული დასაბეგრი მოგება: 
 

 

წელი ფინანსური 

მოგება/ 

ზარალი1 

საგადასახადო 

(დასაბეგრი) 

მოგება/ ზარალი1 

ფინანსური მოგების 

ნაწილი, რომელიც 

საანგარიშო წლის 

შემდგომ წლებში 

მოხმარდება 

რეინვესტირებას 

ფინანსური 

მოგების ნაწილი, 

რომლითაც 

შემცირდა 

საგადასახადო 

მოგება 

დასაბეგრი 

მოგება (6=3-5) 

1 2 3 4 5 6 

2011 350 000 400 000 250 000 250 000 150 000 

2012 300 000 200 000 150 000 150 000 50 000 

2013 200 000 100 000 170 000 100 000 - 

2014 -50 000 25 000 - - 25 000 

2015 100 000 -30 000 50 000 - - 

ჯამი 900 000 695 000 620 000 500 000 225 000 

 

ანალიზი 

მოცემული ცხრილიდან გამომდინარე, კომპანია „X“-ის 2011 წლის სასოფლო-სამეურნეო 

საქმიანობიდან მიღებულმა ფინანსურმა მოგებამ შეადგინა 350 000 ლარი, ხოლო საგადასახადო 

მოგებამ (დასაბეგრმა მოგებამ) - 400 000 ლარი. კომპანიამ მიიღო გადაწყვეტილება არ 

გაენაწილებინა დასაბეგრი მოგება და შემდგომ 3 წელიწადში სასოფლო-სამეურნეო საქმიანობაში 

                                                      

1 მოცემული მაგალითის მიზნებისათვის ფინანსურსა და საგადასახადო მოგებაში (ზარალში) იგულისხმება 

მხოლოდ სასოფლო-სამეურნეო საქმიანობით მიღებული მოგება (ზარალი). 

 



 

 

რეინვესტირებისთვის მიემართა ფინანსური მოგების ნაწილი 250 000 ლარის ოდენობით. შედეგად, 

სსკ-ის 99-ე მუხლის პირველი ნაწილის „ვ“  ქვეპუნქტით  დადგენილი  საგადასახადო  შეღავათის  

საფუძველზე,  აღნიშნული  თანხა გათავისუფლდა მოგების გადასახადით დაბეგვრისაგან და 

დაბეგვრას დაექვემდებარა 150 000 ლარი (400 000 – 250 000). 

2012 წელს სასოფლო-სამეურნეო საქმიანობიდან მიღებულმა ფინანსურმა მოგებამ შეადგინა 

300 000 ლარი, ხოლო დასაბეგრმა მოგებამ - 200 000 ლარი. კომპანიამ მიიღო გადაწყვეტილება არ 

გაენაწილებინა დასაბეგრი მოგება და შემდგომ 3 წელიწადში სასოფლო-სამეურნეო საქმიანობაში 

რეინვესტირებისთვის მიემართა ფინანსური მოგების ნაწილი 150 000 ლარის ოდენობით.    

აღნიშნულის შედეგად, მოგების გადასახადით დაბეგვრას დაექვემდებარა 50 000 ლარი (200 000 – 

150 000). 

2013  წლის  ფინანსურმა  მოგებამ  შეადგინა  200  000  ლარი,  ხოლო  საგადასახადო მოგებამ  -  

100  000  ლარი. კომპანიამ მიიღო გადაწყვეტილება  არ  გაენაწილებინა დასაბეგრი მოგება და 

შემდგომ 3 წელიწადში სასოფლო-სამეურნეო საქმიანობაში რეინვესტირებისთვის მიემართა 

ფინანსური მოგების ნაწილი 170 000 ლარის ოდენობით. იმის გათვალისწინებით, რომ 

საგადასახადო მოგება შეადგენდა 100 000 ლარს, კომპანიამ მოგება შეამცირა რეინვესტირებისათვის 

განკუთვნილი 170 000 ლარის ნაწილით - 100 000 ლარით. შედეგად, კომპანიის 2013 წლის 

სასოფლო-სამეურნეო საქმიანობით მიღებული დასაბეგრი მოგება მოგების გადასახადით 

დაბეგვრისაგან მთლიანად გათავისუფლდა. 

ფინანსური აღრიცხვის მიხედვით, 2014 წელს კომპანია „X“-ს დაუფიქსირდა ზარალი - 50 000 

ლარის ოდენობით, ხოლო საგადასახადო მოგებამ შეადგინა 25 000 ლარი. ვინაიდან კომპანიას არ 

უფიქსირდება ფინანსური მოგება, სსკი-ის 99-ე მუხლის პირველი ნაწილის „ვ“ ქვეპუნქტით 

გათვალისწინებული რეინვესტირების განხორციელება ვერ მოხერხდება. აღნიშნულიდან 

გამომდინარე, 2014 წლის მოგების გადასახადით დასაბეგრმა მოგებამ შეადგინა 25 000 ლარი. 

2015 წელს კომპანიის ფინანსურმა მოგებამ შეადგინა 100 000 ლარი, ხოლო დასაბეგრი მოგება 

არ დაფიქსირდა - ზარალმა შეადგინა 30 000 ლარი. კომპანიამ მიიღო გადაწყვეტილება არ 

გაენაწილებინა დასაბეგრი მოგება და შემდგომ 3 წელიწადში სასოფლო-სამეურნეო საქმიანობაში 

რეინვესტირებისთვის მიემართა ფინანსური მოგების ნაწილი 50 000 ლარის ოდენობით. ვინაიდან 

2015 წელს კომპანიას არ ჰქონდა საგადასახადო მოგება, სსკ-ის 99-ე მუხლის პირველი ნაწილის „ვ“ 

ქვეპუნქტით დადგენილი საგადასახადო შეღავათის გამოყენება არ იქნება შესაძლებელი. 

 



 

 

 

 

საჯარო გადაწყვეტილება 

სასოფლო-სამეურნეო და სხვა ტიპის საქმიანობიდან  მიღებული მოგების გამიჯვნის შესახებ 

 

საკითხი  

რა ტიპის საქმიანობიდან მიღებული მოგების რეინვესტირება თავისუფლდება მოგების 

გადასახადიდან სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად და როგორ 

გამოანგარიშდება გადასახადისგან გათავისუფლებული მოგება შერეული ტიპის შემოსავლისა და 

ხარჯების პირობებში. 

 

გადაწყვეტილება 

სსკ-ის 99-ე მუხლის პირველი ნაწილის „ვ“ ქვეპუნქტის მიზნებისთვის, მოგების 

გადასახადიდან თავისუფლდება მხოლოდ ბუღალტრული აღრიცხვის საერთაშორისო 41-ე 

სტანდარტით გათვალისწინებული საქმიანობით მიღებული მოგება. ხოლო, გაუმიჯნავი მოგების 

შემთხვევაში, გადასახადისგან გათავისუფლებული მოგების გამოსაანგარიშებლად უნდა იყოს 

გამოყენებული არაპირდაპირი მეთოდი პროპორციის დასადგენად.  

 

დასაბუთება 

სსკ-ის 99-ე მუხლის პირველი ნაწილის „ვ“ ქვეპუნქტის თანახმად, მოგების გადასახადით 

დაბეგვრისაგან თავისუფლდება სასოფლო-სამეურნეო საქმიანობიდან მიღებული მოგების ის 

ნაწილი, რომლის რეინვესტირებაც ხორციელდება შესაბამისი საგადასახადო წლის დასრულებიდან 

3 წლის განმავლობაში (შემდგომში, „საგადასახადო შეღავათი“). 

სსკ-ის მე-8 მუხლის მე-61 ნაწილის თანახმად, სასოფლო-სამეურნეო საქმიანობას  

წარმოადგენს  ბუღალტრული აღრიცხვის საერთაშორისო 41-ე სტანდარტით (შემდგომში - ბასს) 

გათვალისწინებული საქმიანობა. 

ბასს 41 განმარტავს, რომ აღნიშნული სტანდარტი გამოიყენება „სოფლის მეურნეობის 

პროდუქციის მიმართ, რომელიც წარმოადგენს საწარმოს ბიოლოგიური აქტივებიდან მიღებულ  

პროდუქციას, მხოლოდ ნაყოფის მიღების მომენტისათვის.“ 

შესაბამისად, ის საქმიანობა და მისგან მიღებული მოგება, რომელიც სცილდება ბასს 41-ის 

სტანდარტს, არ წარმოადგენს მოგების გადასახადიდან ამ შეღავათის შესაბამისად 

გათავისუფლებულ მოგებას და ექვემდებარება დაბეგვრას.  

სსკ-ის 136-ე მუხლის 1-ლი ნაწილის მიხედვით, გადასახადის გადამხდელი ვალდებულია 

სწორად და დროულად აღრიცხოს შემოსავლები და ხარჯები დოკუმენტურად დადასტურებულ 

მონაცემთა საფუძველზე. აქედან გამომდინარე, კომპანია ვალდებულია ერთმანეთისაგან გამიჯნოს  



 

 

 

 

შემოსავლები, რომლებიც მიღებულია სასოფლო-სამეურნეო საქმიანობიდან და სხვა სახის 

საქმიანობიდან, ხოლო სასოფლო სამეურნეო საქმიანობით მიღებული შემოსავალი უნდა 

შემცირდეს მხოლოდ მის მიღებასთან დაკავშირებული ხარჯით, თუ საწარმო გეგმავს 

საგადასახადო შეღავათის გამოყენებას. 

იმ შემთხვევაში, როდესაც გამიჯვნა შეუძლებელია, გადამხდელი უფლებამოსილია 

გამოიყენოს ხარჯებისა და შემოსავლების განსაზღვრის არაპირდაპირი მეთოდით. ეს მეთოდი 

შესაძლებელია ეფუძნებოდეს სასოფლო-სამეურნეო საქმიანობიდან მიღებული რეალიზებული 

პროდუქციის მოცულობას, აღნიშნული საქმიანობიდან მიღებული შემოსავლის პროპორციას 

საერთო შემოსავლების წილში ან მეწარმის მიერ გამოყენებულ სხვა მეთოდს, რომელიც 

შესაძლებელს გახდის გონივრული პროპორცია დადგინდეს სასოფლო და არასასოფლო 

საქმიანობის შედეგად მიღებული შემოსავლის პროპორციის დადგენის კუთხით. 
 

 

საილუსტრაციო მაგალითი 

ფაქტობრივი გარემოებები 

კომპანია „X”-მა 2011 წელს, სოკოს კულტივაციის შედეგად ნაყოფის სახით მიიღო 100 000 კგ 

სოკო, საიდანაც: 

1) 80 000 კგ სოკო სამრეწველო გადამუშავების გარეშე (პირველადი სახით) იმავე წელს 

გაიყიდა 1 კგ - 7 ლარად (ჯამში 560 000 ლარი); 

2)  20  000  კგ  სოკო  კომპანიამ  გამოიყენა  სამრეწველო გადამუშავებისთვის და მიღებული 

პროდუქტი (კონსერვირებული სოკო) იმავე წელს სრულად გაიყიდა 1 კგ - 11 ლარად (ჯამში 220 000 

ლარი). 

ხსენებული შემოსავლების გარდა, 2011 წლის განმავლობაში კომპანიას მიღებული აქვს 

შემოსავლები (ჯამში - 84 000 ლარი): 

 მზა საქონლის სახით შესყიდული სოკოს რეალიზაციით - 14 000 ლარი. 

 მზა საქონლის სახით იმპორტირებული სოკოს კონსერვის რეალიზაციით - 25 000 ლარი. 

 შემოსავალი გაცემული სესხიდან - 5 000 ლარი. 

 საიჯარო შემოსავლები - 7 000 ლარი. 

 საკურსო შემოსავლები - 3 000 ლარი. 

 სხვადასხვა აქტივების (ძირითადი საშუალებების, მეორადი ბრეკეტებისა და კომპოსტის) 

რეალიზაციიდან მიღებული შემოსავლები - 30 000 ლარი. 

2011 წლის მანძილზე კომპანიას გაწეული აქვს შემდეგი ხარჯები: 

 სოკოს კულტივაციის დანახარჯები - 400 000 ლარი (1 კგ - 4 ლარი). 

 სოკოს სამრეწველო გადამუშავებაზე გაწეული დანახარჯები - 50 000 ლარი (1 

 კგ - 2,5 ლარი). 

 მზა საქონლის სახით შეძენილი სოკოს შესყიდვის ხარჯი - 9 000 ლარი. 

 მზა საქონლის სახით იმპორტირებული სოკოს კონსერვის შესყიდვისა და იმპორტის 

ხარჯი - 18 000 ლარი. 

 სასოფლო-სამეურნეო საქმიანობაში გამოყენებული ძირითადი საშუალებების 



 

 

ამორტიზაციის ხარჯი - 22 000 ლარი. 

 ადმინისტრაციის ოფისის ცვეთის ხარჯი - 7 000 ლარი. 

 აღებული სესხის საპროცენტო ხარჯი - 3 000 ლარი. 

 სხვა საერთო არაპირდაპირი ხარჯები (მათ შორის, ადმინისტრაციის ხელფასი, 

ელექტროენერგიის ხარჯი, საიჯარო ხარჯი და ა.შ.) - ჯამში 25 000 ლარი. 

ამასთან, მოცემული მაგალითის მიზნებისათვის: 

 კომპანიას 2011 წლის განმავლობაში სხვა შემოსავალი ან ხარჯი არ გააჩნია; 

 აღებული სესხი არ არის მიზნობრივი კრედიტი და გამოყენებულია როგორც სასოფლო-

სამეურნეო, ასევე სხვა (არასასოფლო-სამეურნეო) საქმიანობაში; 

 2011 წლის მანძილზე 1 კგ სოკოს საბაზრო ფასი შეადგენდა 7 ლარს. 

 

ანალიზი 

სსკ-ის 99-ე მუხლის პირველი ნაწილის „ვ“ ქვეპუნქტით დადგენილი საგადასახადო 

შეღავათის გამოყენების მიზნით, კომპანია „X“-მა ერთმანეთისაგან უნდა გამიჯნოს 2011 წელს 

სასოფლო-სამეურნეო საქმიანობით მიღებული შემოსავალი სხვა სახის საქმიანობით მიღებული 

შემოსავლისაგან. 

მოცემული მაგალითის მიხედვით, სასოფლო-სამეურნეო საქმიანობით მიღებულ შემოსავალს 

განეკუთვნება სამრეწველო გადამუშავების გარეშე (პირველადი სახით) 80 000 კგ სოკოს 

რეალიზაციით მიღებული შემოსავალი - 560 000 ლარი და კონსერვირებული სოკოს მიწოდებით   

მიღებული შემოსავლიდან (220 000) სასოფლო-სამეურნეო საქმიანობით მიღებულ შემოსავალს 

მიკუთვნებული ნაწილი. ამავდროულად, სასოფლო-სამეურნეო საქმიანობით მიღებულ 

შემოსავალს პირდაპირ უკავშირდება სოკოს კულტივაციის დანახარჯები - 400 000 ლარი და 

სასოფლო-სამეურნეო საქმიანობაში გამოყენებული ძირითადი საშუალებების ამორტიზაციის 

ხარჯი - 22 000 ლარი, საიდანაც ნაწილი უკავშირდება სოკოს გადამუშავებას (კონსერვირებული 

სოკოს წარმოებას). ამასთან, საერთო გაუმიჯნავი ხარჯების ოდენობა შეადგენს 35 000 ლარს 

(ადმინისტრაციის ოფისის ცვეთის ხარჯი, აღებული სესხის საპროცენტო ხარჯი და სხვა საერთო 

არაპირდაპირი ხარჯები: 7 000 + 3 000 + 25 000). 

კულტივირებული და შემდგომ გადამუშავებული სოკოს რეალიზაციით მიღებული 

შემოსავლიდან (220 000 ლარი), სასოფლო-სამეურნეო საქმიანობით მიღებული შემოსავლის 

გამოსაანგარიშებლად, კომპანიამ უნდა განსაზღვროს შემოსავალი, რომელიც მიღებული იქნებოდა 

გადამუშავებული სოკოს პირველადი სახით (გადამუშავების გარეშე) მიწოდების შემთხვევაში. 

მოცემული მაგალითის თანახმად, 2011 წელს 1 კგ გადაუმუშავებელი სოკოს საბაზრო  ღირებულება  

და კომპანიის მიერ განსაზღვრული სარეალიზაციო ღირებულება არის 7 ლარი. შესაბამისად, 

გადამუშავებული სოკოს პირველადი სახით რეალიზაციის შემთხვევაში, კომპანია „X“ შემოსავლის 

სახით მიიღებდა 140 000 ლარს (20 000 კგ x 7 ლარი), რომელიც მიჩნეულ უნდა იქნეს სასოფლო-

სამეურნეო საქმიანობის შედეგად მიღებულ შემოსავლად. 

ამდენად, კომპანია „X“-ის მიერ 2011 წლის განმავლობაში მიღებული ერთობლივი 

შემოსავალი შეადგენს 864 000 ლარს, საიდანაც 700 000 ლარი (81%) წარმოადგენს სასოფლო- 

სამეურნეო საქმიანობიდან მიღებულ შემოსავალს (560 000 + 140 000), ხოლო 164 000 (19%) - სხვა 

შემოსავალს. ერთობლივი შემოსავლიდან გამოქვითვას ექვემდებარება 534 000 ლარი, როგორც 

ერთობლივი შემოსავლის მიღებასთან დაკავშირებული ხარჯი. ამასთან, სსკ-ის 99-ე მუხლის 

პირველი ნაწილის „ვ“ ქვეპუნქტით დადგენილი საგადასახადო შეღავათის მიზნებისათვის, 



 

 

გათავისუფლებული დასაბეგრი მოგების გამოსაანგარიშებლად უნდა დადგინდეს სასოფლო-

სამეურნეო საქმიანობით მიღებულ შემოსავალთან დაკავშირებული ხარჯი. 

აღწერილი მაგალითის თანახმად, სოკოს კულტივაციისა და სასოფლო-სამეურნეო 

საქმიანობაში გამოყენებული ძირითადი საშუალებების ამორტიზაციის ხარჯი შეადგენს 422 000 

ლარს (400 000 + 22 000). ამდენად, სსკ-ის 99-ე მუხლის პირველი ნაწილის „ვ“ ქვეპუნქტით 

დადგენილი საგადასახადო შეღავათის გამოყენების მიზნით, რამდენადაც მოცემულ მაგალითში 

სასოფლო-სამეურნეო საქმიანობით მიღებულ საქმიანობასთან დაკავშირებული სხვა დანახარჯი არ 

არსებობს, სასოფლო-სამეურნეო საქმიანობით მიღებულ შემოსავალს უკავშირდება სოკოს  

კულტივაციისა და სასოფლო-სამეურნეო საქმიანობაში გამოყენებული ძირითადი საშუალებების 

ამორტიზაციის ხარჯი - 422 000 ლარი. 

რაც შეეხება საერთო გაუმიჯნავ ხარჯებს (35 000 ლარი), მათი მიკუთვნება სასოფლო- 

სამეურნეო საქმიანობით მიღებული შემოსავლისათვის უნდა მოხდეს ყველაზე ზუსტი და 

გონივრული მეთოდით. თუ კომპანია „X“-ისთვის, მოცემული მაგალითის პირობებში, ყველაზე 

გონივრულ და ზუსტ მეთოდს წარმოადგენს პროპორციული გამოანგარიშების გამოყენება, მაშინ 

აღნიშნული გაუმიჯნავი ხარჯების სასოფლო-სამეურნეო საქმიანობით მიღებული 

შემოსავლისათვის მიკუთვნება უნდა მოხდეს 2011 წლის განმავლობაში მიღებულ ერთობლივ 

შემოსავალში სასოფლო-სამეურნეო საქმიანობით მიღებული შემოსავლის ხვედრითი წილის 

მიხედვით. შესაბამისად, ვინაიდან სასოფლო-სამეურნეო საქმიანობით მიღებული შემოსავალი (700 

000 ლარი) წარმოადგენს 2011 წლის ერთობლივი შემოსავლის (864 000 ლარი) 81%-ს, საერთო 

გაუმიჯნავი ხარჯებიდან 28 350 ლარი (35 000 x 81%) ჩაითვლება სასოფლო-სამეურნეო 

საქმიანობით მიღებულ შემოსავალთან დაკავშირებულ ხარჯებად. 

ყოველივე ზემოაღნიშნულიდან გამომდინარე, განსახილველი მაგალითის მიხედვით, სსკ-ის 

99-ე მუხლის პირველი ნაწილის „ვ“ ქვეპუნქტით დადგენილი საგადასახადო შეღავათის 

მიზნებისათვის, კომპანია „X“-ის 2011 წლის სასოფლო-სამეურნეო საქმიანობით მიღებულ 

დასაბეგრ მოგებას წარმოადგენს 249 650 ლარი (700 000 – 422 000 – 28 350). 



 

 

 

საჯარო გადაწყვეტილება 

სასოფლო-სამეურნეო საქმიანობაში გაწეული ხარჯების სახეობების რეინვესტირებად მიჩნევის 

შესახებ 

 

საკითხი  

რა ტიპის ხარჯები ჩაითვლება რეინვესტირებად სსკ-ის 99-ე მუხლის პირველი ნაწილის „ვ“ 

ქვეპუნქტის მიზნებისთვის. 

 

გადაწყვეტილება 

სსკ-ის 99-ე მუხლის პირველი ნაწილის „ვ“ ქვეპუნქტის მიზნებისთვის რეინვესტირებად 

ჩაითვლება საწარმოს მიერ გამომუშავებული დამატებითი კაპიტალის დაბანდება ამავე საწარმოში. 

 

დასაბუთება 

სსკ-ის 99-ე მუხლის პირველი ნაწილის „ვ“ ქვეპუნქტის თანახმად, მოგების გადასახადით 

დაბეგვრისაგან თავისუფლდება სასოფლო-სამეურნეო საქმიანობიდან მიღებული მოგების ის 

ნაწილი, რომლის რეინვესტირებაც ხორციელდება შესაბამისი საგადასახადო წლის დასრულებიდან 

3 წლის განმავლობაში. 

გარდა იმისა, რომ მოგება უნდა იყოს მიღებული სასოფლო-სამეურნეო საქმიანობიდან და 

უნდა იყოს რეინვესტირებული მისი მიღების წლიდან სამი კალენდარული წლის განმავლობაში,  

სსკ არ აკონკრეტებს, თუ რა სახის მოგება უნდა იყოს ინვესტირებული გადასახადისგან 

გასათავისუფლებლად. კერძოდ, კოდექსი არ განსაზღვრავს, ტერმინში „მოგება“ იგულისხმება 

„დასაბეგრი მოგება“, თუ  - „ფინანსური მოგება“. კოდექსი ასევე არ განსაზღვრავს, თუ რა 

იგულისხმება ტერმინში „ინვესტირება“ ან „რეინვესტირება“. 

სსკ-ის მე-2 მუხლის მე-6 ნაწილის შესაბამისად, საგადასახადო ურთიერთობების 

რეგულირებისას ამ კოდექსში გამოყენებული საქართველოს კანონმდებლობის ტერმინები და 

ცნებები გამოიყენება იმ მნიშვნელობით, რა მნიშვნელობაც მათ აქვთ შესაბამის კანონმდებლობაში, 

თუ ამ კოდექსით სხვა რამ არ არის გათვალისწინებული. 

საინვესტიციო საქმიანობის ხელშეწყობისა და გარანტიების შესახებ საქართველოს კანონის 

პირველი მუხლის პირველი პუნქტის შესაბამისად, „ინვესტიციად მიიჩნევა ყველა სახის ქონებრივი 

და ინტელექტუალური ფასეულობა ან უფლება, რომელიც დაბანდდება და გამოიყენება შესაძლო 

მოგების მიღების მიზნით საქართველოს ტერიტორიაზე განხორციელებულ სამეწარმეო 

საქმიანობაში“. 

შესაბამისად, აღნიშნული კანონი ინვესტირებად მიიჩნევს კაპიტალდაბანდებას, რომელიც 

მოგების მიზნით ხორციელდება. 

https://matsne.gov.ge/ka/document/view/33304#!


 

 

ამასთანავე, სსკ-ის მე-2 მუხლის მე-7 პუნქტის თანახმად, გადასახადით დაბეგვრასთან 

დაკავშირებულ საკითხზე საქართველოს პარლამენტის მიერ რატიფიცირებულ და ძალაში შესულ 

საერთაშორისო ხელშეკრულებას აქვს უპირატესი იურიდიული ძალა ამ კოდექსის მიმართ. 

საქართველოს მიერ რატიფიცირებულ და ძალაში შესულ საერთაშორისო ხელშეკრულებებში 

თანმიმდევრულად არის განმარტებული, რომ „ტერმინი „ინვესტიცია“ ნიშნავს ნებისმიერი სახის 

ქონებას დაბანდებულს ერთი ხელშემკვრელი მხარის ინვესტორების მიერ მეორე ხელშემკვრელი 

მხარის ტერიტორიაზე მისი კანონებისა და წესების შესაბამისად [...]“.1 იგივე მიდგომა არის 

გამოყენებული საქართველოს მიერ რატიფიცირებულ და ძალაში მყოფ სხვა საერთაშორისო 

ხელშეკრულებებშიც („ტერმინი „ინვესტიცია“ გულისხმობს: ყველა სახის ქონებრივ ფასეულობას, 

რომელსაც ერთ-ერთი მონაწილე მხარის ინვესტორი დააბანდებს მეორე მონაწილე მხარის 

კანონებისა და წესების გათვალისწინებით ამ უკანასკნელის ტერიტორიაზე [...]“).2 სხვა 

რატიფიცირებულ და ძალაში მყოფ საერთაშორისო ხელშეკრულებებში ტერმინი „ინვესტიცია“3, 

„დაბანდება“  და „ჩადება“4 მოიაზრება ერთი და იმავე მნიშვნელობით, ვინაიდან აღწერს ერთსა და 

იმავე ტიპის ოპერაციებს (დაბანდებას მოძრავ და უძრავ ქონებაში, კომპანიების აქციები, წილები, 

ობლიგაციები და კომპანიაში მონაწილეობის სხვა ფორმაში მონაწილეობას; და ა.შ.) 

შესაბამისად, ტერმინი „ინვესტიციის“ განმარტებაში, დამატებითი კაპიტალის მოზიდვა, 

დაბანდება იგულისხმება და არ ეხება საწარმოს არსებული აქტივების განკარგვას (მაგ.: მიმდინარე 

ხარჯებს). შესაბამისად, „რეინვესტირება“ გულისხმობს საწარმოს მიერ გამომუშავებული 

დამატებითი კაპიტალის მისსავე განსავითარებლად გამოყენებას, მასშივე დაბანდებას და არ 

ვრცელდება საწარმოო საქმიანობისას გაწეულ ყოველდღიურ ხარჯებზე (მაგ.: მიმდინარე რემონტის 

ხარჯები, რომლებიც გაიწევა ძირითადი საშუალების ამოსავალი მწარმოებლურობის აღსადგენად 

ან შესანარჩუნებლად).  

 

                                                      

1 
იხ. მაგ.: შეთანხმება საქართველოს მთავრობასა და რუმინეთის მთავრობას შორის ინვესტიციების წახალისებისა და 

ურთიერთდაცვის შესახებ; შეთანხმება საქართველოს მთავრობასა და იტალიის რესპუბლიკის მთავრობას შორის 

ინვესტიციების წახალისებისა და ურთიერთდაცვის შესახებ. 

2 
იხ. მაგ.: შეთანხმება საქართველოს რესპუბლიკის მთავრობასა და ჩინეთის სახალხო რესპუბლიკის მთავრობას 

შორის ინვესტიციების ორმხრივი დაცვისა და წახალისების შესახებ; შეთანხმება საქართველოს მთავრობასა და 

ფინეთის რესპუბლიკის მთავრობას შორის ინვესტიციების წახალისებისა და დაცვის შესახებ. 

3
 იხ. მაგ.: შეთანხმება საქართველოს მთავრობასა და მოლდოვას რესპუბლიკის მთავრობას შორის ინვესტიციების 

წახალისებისა და ურთიერთდაცვის შესახებ; შეთანხმება საქართველოს მთავრობასა და სომხეთის რესპუბლიკის 

მთავრობას შორის ინვესტიციების წახალისებისა და ურთიერთდაცვის შესახებ; შეთანხმება საქართველოს 

მთავრობასა და ლატვიის რესპუბლიკის მთავრობას შორის ინვესტიციების ხელშეწყობისა და ურთიერთდაცვის 

შესახებ; შეთანხმება საქართველოს მთავრობასა და ლიტვის რესპუბლიკის მთავრობას შორის ინვესტიციების 

ხელშეწყობისა და დაცვის შესახებ; შეთანხმება საქართველოს მთავრობასა და შვედეთის სამეფოს მთავრობას შორის 

ინვესტიციების წახალისებისა დ ორმხრივი დაცვის შესახებ; შეთანხმება საქართველოსა და ჩეხეთის რესპუბლიკას 

შორის ინვესტიციების ხელშეწყობისა და ორმხრივი დაცვის შესახებ. 

4
 იხ. მაგ.: შეთანხმება საქართველოს მთავრობასა და თურქმენეთის მთავრობას შორის ინვესტიციების წახალისებისა 

და ურთიერთდაცვის შესახებ. 

 



 

 

საჯარო გადაწყვეტილება 

სასოფლო-სამეურნეო საქმიანობაში შერეული ინვესტირებისას საგადასახადო შეღავათით 

სარგებლობის შესახებ 

 

საკითხი  

დასაშვებია თუ არა სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად 

საგადასახადო შეღავათით სარგებლობა, თუ სასოფლო-სამეურნეო საქმიანობით მიღებულ 

მოგებასთან ერთად საწარმოში ხდება სხვა წარმოშობის აქტივების ინვესტირება. 

 

გადაწყვეტილება 

არასასოფლო-სამეურნეო საქმიანობიდან მიღებული აქტივების სასოფლო-სამეურნეო 

საწარმოში ინვესტირება არ აფერხებს სსკ-ის 99-ე მუხლის პირველი ნაწილის „ვ“ ქვეპუნქტის 

შესაბამისად საგადასახადო შეღავათით სარგებლობას, თუ შეღავათით სარგებლობის სხვა 

პირობები დაცულია. 

 

დასაბუთება 

სსკ-ის 99-ე მუხლის პირველი ნაწილის „ვ“ ქვეპუნქტის თანახმად, მოგების გადასახადით 

დაბეგვრისაგან თავისუფლდება სასოფლო-სამეურნეო საქმიანობიდან მიღებული მოგების ის 

ნაწილი, რომლის რეინვესტირებაც ხორციელდება შესაბამისი საგადასახადო წლის დასრულებიდან 

3 წლის განმავლობაში (შემდგომში, „საგადასახადო შეღავათი“). 

კოდექსის აღნიშნული დებულება არ აწესებს რაიმე შეზღუდვას ინვესტირების სხვა 

წყაროების (მაგ.: სესხი, საწესდებო კაპიტალის გაზრდა და ა.შ.) მიმართ. შესაბამისად, არასასოფლო-

სამეურნეო საქმიანობიდან მიღებული აქტივების სასოფლო-სამეურნეო საწარმოში ინვესტირება არ 

აფერხებს სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად საგადასახადო 

შეღავათით სარგებლობას. 

 

საილუსტრაციო მაგალითი 

ფაქტობრივი გარემოებები 

კომპანია  „X“-ის   2010   წლის   სასოფლო-სამეურნეო საქმიანობიდან  მიღებულმა დასაბეგრმა 

მოგებამ შეადგინა 2  000  ლარი,  ხოლო  სხვა  (არასასოფლო-საქმიანობიდან) მიღებულმა მოგებამ -  

1 000 ლარი. 2010 წლის მიხედვით კომპანიას გააჩნია ფინანსური ანგარიშგების საერთაშორისო  

სტანდარტებით  დაანგარიშებული  ფინანსური   მოგება სასოფლო-სამეურნეო საქმიანობიდან - 2 

000 ლარი, ხოლო სხვა საქმიანობიდან - 1 500 ლარი. კომპანიამ მიიღო  გადაწყვეტილება არ  

გაანაწილოს დასაბეგრი მოგება და შემდგომ 3 წელიწადში სასოფლო-სამეურნეო საქმიანობაში 



 

 

რეინვესტირებისთვის მიმართოს ფინანსური მოგების ნაწილი 1 500 ლარის ოდენობით. 

შესაბამისად, კომპანიამ სსკ-ის 99-ე მუხლის პირველი ნაწილის „ვ“ ქვეპუნქტით დადგენილი 

შეღავათის საფუძველზე არ დაბეგრა 2010 წლის მიხედვით მიღებული საგადასახადო მოგება 1 500 

ლარის ოდენობით. 

კომპანიამ 2011-2013 წლების განმავლობაში განახორციელა რეინვესტირება - შეიძინა 

ძირითადი საშუალებები, როგორც სასოფლო-სამეურნეო საქმიანობის მიზნებისათვის - 1 500 ლარი, 

ასევე სხვა (არასასოფლო-სამეურნეო) საქმიანობის მიზნებისათვის - 1 200 ლარი (ჯამი - 2 700 

ლარი). რეინვესტირების განსახორციელებლად კომპანიამ გამოიყენა საკუთარი ფული - 200 ლარი, 

ბანკიდან აღებული სესხის თანხა - 1 400 ლარი, ფულადი შენატანი კაპიტალში - 1 100 ლარი (ჯამი - 

2 700 ლარი). 

 

ანალიზი 

მოცემული მაგალითის მიხედვით, კომპანია „X“-ის მიერ რეინვესტირებისთვის 

განკუთვნილი  მოგების  თანხა  (1 500 ლარი),  რომელიც  2010 წლის  საანგარიშო  პერიოდის 

მიხედვით საგადასახადო შეღავათით გათავისუფლდა მოგების გადასახადით დაბეგვრისაგან,     

სრულად  არის  გამოყენებული  სასოფლო-სამეურნეო საქმიანობაში რეინვესტირებისათვის. 

შესაბამისად, მიუხედავად იმისა, თუ რომელი ფულადი რესურსის გამოყენება მოხდა 

ინვესტირების მიზნებისათვის, ჩაითვლება, რომ კომპანიის მიერ 2010 წლის მოგების გადასახადის 

დეკლარაციის წარდგენისას სსკ-ის 99-ე მუხლის პირველი ნაწილის „ვ“ ქვეპუნქტით დადგენილი 

საგადასახადო შეღავათით სარგებლობა მართლზომიერია. 
 



 

 

 

საჯარო გადაწყვეტილება 

სასოფლო-სამეურნეო საქმიანობიდან მიღებული მოგებიდან განუხორციელებელი რეინვესტირების 

მოცულობის საგადასახადო ვალდებულებად აღიარების მომენტის  შესახებ 

 

საკითხი  

რა მომენტიდან ითვლება სასოფლო-სამეურნეო საქმიანობიდან მიღებული მოგება 

დასაბეგრად, სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად რეინვესტირების 

განუხორციელებლობის შემთხვევაში. 

 

გადაწყვეტილება 

სსკ-ის 99-ე მუხლის პირველი ნაწილის „ვ“ ქვეპუნქტის შესაბამისად განსაზღვრული 

საგადასახადო შეღავათით სარგებლობის ვადის გაშვებისა და რეინვესტირების 

განუხორციელებლობის შემთხვევაში, გადამხდელი ვალდებულია სასოფლო-სამეურნეო 

საქმიანობის შედეგად მიღებული და რეინვესტირებას დაუქვემდებარებელი მოგება მიაკუთვნოს  

მისი მიღების საანგარიშო პერიოდს და დაბეგროს მოგების გადასახადით. 

 

დასაბუთება 

საგადასახადო  კოდექსის  99-ე  მუხლის  პირველი  ნაწილის  „ვ“  ქვეპუნქტის შესაბამისად, 

მოგების გადასახადით დაბეგვრისაგან გათავისუფლდება სასოფლო-სამეურნეო საქმიანობის 

შედეგად მიღებული დასაბეგრი მოგება, თუ ის შესაბამისი საგადასახადო წლის დასრულებიდან 3 

წლის განმავლობაში გამოყენებული იქნება რეინვესტირების მიზნებისათვის. 

შესაბამისად, სსკ აწესებს შეღავათს იმ დათქმით, რომ გადამხდელი განახორციელებს 

გარკვეულ ქმედებას (რეინვესტირებას), ხოლო ქმედების განუხორციელებლობის შემთხვევაში კი 

რაიმე შეღავათს არ აწესებს. 

აღნიშნულიდან გამომდინარე, გადამხდელი დამოუკიდებლად იღებს როგორც 

გადაწყვეტილებას განახორციელოს თუ არა ქმედება, ასევე - მასთან დაკავშირებულ რისკებს. 

თუ გადასახადის გადამხდელი ვერ უზრუნველყოფს ქმედების განხორციელებას დათქმულ 

ვადაში, ჩაითვლება, რომ შეღავათით სარგებლობის პირობა დაცული არაა, ხოლო ფაქტობრივად 

დამდგარი შედეგი კი - დაუბეგრავი მოგება, რომლის გადასახადისგან გათავისუფლებული პირობა 

არ არსებობს. შედეგად, გადამხდელის მიერ წარდგენილ დეკლარაციაში დაფიქსირდება შეცდომა 

გადასახადისგან გათავისუფლებული მოგების გაზრდილი ოდენობისა და დასაბეგრი მოგების 

შემცირების სახით. 

სსკ-ის 69-ე მუხლის პირველი ნაწილის თანახმად, თუ პირი წარდგენილ საგადასახადო 



 

 

დეკლარაციაში აღმოაჩენს შეცდომას, რომელიც იწვევს საგადასახადო  ვალდებულების 

ცვლილებას, იგი  ვალდებულია  საგადასახადო დეკლარაციაში შეიტანოს შესაბამისი ცვლილება 

ან/და დამატება. 

შესაბამისად, რეინვესტირების განუხორციელებლობის შემთხვევაში, გადამხდელი 

ვალდებულია სასოფლო-სამეურნეო საქმიანობის შედეგად მიღებული და რეინვესტირებას 

დაუქვემდებარებელი მოგება მიაკუთვნოს მისი მიღების საანგარიშო პერიოდს და დაბეგროს 

მოგების გადასახადით, ხოლო აღნიშნული ვალდებულების დარღვევის შემთხვევაში, იკისროს სსკ-

ით გათვალისწინებული პასუხისმგებლობა 

 

საილუსტრაციო მაგალითი 

ფაქტობრივი გარემოებები 

კომპანია „X“-ის 2011 წლის შედეგების მიხედვით, გააჩნდა სასოფლო-სამეურნეო 

საქმიანობით მიღებული საგადასახადო მოგება 100  000  ლარის ოდენობით. 2011  წლის მიხედვით 

კომპანიას გააჩნია ფინანსური ანგარიშგების საერთაშორისო სტანდარტებით დაანგარიშებული 

ფინანსური მოგება სასოფლო-სამეურნეო საქმიანობიდან - 100 000 ლარი. 

კომპანიამ მიიღო გადაწყვეტილება არ გაანაწილოს დასაბეგრი მოგება და შემდგომ 3 

წელიწადში სასოფლო-სამეურნეო საქმიანობაში რეინვესტირებისთვის მიმართოს ფინანსური 

მოგება 100 000 ლარის ოდენობით. შესაბამისად, სსკ-ის 99-ე მუხლის პირველი ნაწილის „ვ“ 

ქვეპუნქტის საფუძველზე, კომპანიამ 2011 წლის მოგების გადასახადის დეკლარაციაში აღნიშნული  

მოგება ასახა დაბეგვრისგან გათავისუფლებული მოგების გრაფაში და არ გადაიხადა მოგების 

გადასახადი. 

მიუხედავად არსებული გეგმისა, 2012-2014 წლების განმავლობაში კომპანიის მიერ სასოფლო-

სამეურნეო საქმიანობაში განხორციელდა მხოლოდ 80 000 ლარის რეინვესტირება. 

 

ანალიზი 

მოცემული მაგალითის მიხედვით, ჩაითვლება, რომ კომპანია „X“-მა 2011 წლის მოგების 

გადასახადის დეკლარაციით შეამცირა დასაბეგრი მოგება 20 000 ლარით. ამდენად, კომპანია 

ვალდებული იქნება, 2011 წლის დეკლარაციაში შეიტანოს ცვლილებები და მასში რეინვესტირებას 

დაუქვემდებარებელი მოგება დასაბეგრ მოგებად აჩვენოს. 
 



 

 

 

საჯარო გადაწყვეტილება 

სასოფლო-სამეურნეო საქმიანობაში რეინვესტირებისას გაწეული ხარჯის გამოქვითვის 

შესახებ 

 

საკითხი  

ზღუდავს თუ არა, სსკ-ის 99-ე მუხლის პირველი ნაწილის „ვ“ ქვეპუნქტით 

განსაზღვრული შეღავათით სარგებლობა სასოფლო-სამეურნეო საქმიანობაში 

რეინვესტირებისას გაწეულ ხარჯის გამოქვითვას მოგების გადასახადის მიზნებისთვის. 

 

გადაწყვეტილება 

სსკ-ის 99-ე მუხლის პირველი ნაწილის „ვ“ ქვეპუნქტით განსაზღვრული შეღავათით 

სარგებლობა არ ზღუდავს სასოფლო-სამეურნეო საქმიანობაში რეინვესტირებისას გაწეული 

ხარჯის გამოქვითვას მოგების გადასახადის მიზნებისთვის. 

 

დასაბუთება 

სსკ-ის 99-ე მუხლის პირველი ნაწილის „ვ“ ქვეპუნქტის თანახმად, მოგების 

გადასახადით დაბეგვრისაგან თავისუფლდება სასოფლო-სამეურნეო საქმიანობიდან 

მიღებული მოგების ის ნაწილი, რომლის რეინვესტირებაც ხორციელდება შესაბამისი 

საგადასახადო წლის დასრულებიდან 3 წლის განმავლობაში. 

ამავე  კოდექსის  106-ე  მუხლის  „დ“  ქვეპუნქტის  მიხედვით,  ერთობლივი 

შემოსავლიდან არ გამოიქვითება მოგების გადასახადის ან საშემოსავლო გადასახადის 

გადახდისაგან გათავისუფლებული შემოსავლების მიღებასთან დაკავშირებული ხარჯები. 

საგადასახადო  კოდექსის  99-ე  მუხლის  პირველი  ნაწილის  „ვ“  ქვეპუნქტით 

დადგენილი შეღავათის შინაარსიდან გამომდინარე, სასოფლო-სამეურნეო სფეროს 

განვითარებისა და ხელშეწყობისათვის თავისუფლდება კომპანიის სასოფლო-სამეურნეო 

საქმიანობიდან მიღებული დასაბეგრი მოგება მისი რეინვესტირების შემთხვევაში.  

იმ დაშვებითაც კი, რომ ზემოთ მითითებული დებულებები კოლიზიურია, სსკ-ის 99-ე 

მუხლის „ვ“ ქვეპუნქტი წარმოადგენს სპეციალურ ნორმას და აწესრიგებს ურთიერთობათა 

უფრო ვიწრო წრეს, ვიდრე ზოგადი ნორმა. იგი განსაზღვრავს კონკრეტული ტიპის 

საქმიანობის დაბეგვრის წესს. საწინააღმდეგოს დაშვება წინააღმდეგობაში მოვიდოდა 

შეღავათის მიზნებთან და ამოცანებთან, ვინაიდან საგადასახადო შეღავათის დადებითი 

ეფექტი გაბათილდებოდა რეინვესტირებული აქტივის გამოსაქვით ხარჯში ასახვის 

შეუძლებლობით. 

ზემოაღნიშნულიდან გამომდინარე, საგადასახადო კოდექსის 106-ე მუხლის „დ“ 

ქვეპუნქტით განსაზღვრული შეზღუდვა არ გავრცელდება სსკ-ის 99-ე მუხლის პირველი 

ნაწილის „ვ“ ქვეპუნქტით გათვალისწინებულ შემთხვევაზე.  



 

 

 

 

 

 

 

 

აშშ-ს საერთაშორისო განვითარების სააგენტოს პროექტი 

„მმართველობა განვითარებისათვის“  

პროექტის განმახორციელებელი: „დელოიტ ქონსალტინგი“ 

მისამართი: თბილისი, ზ. ფალიაშვილის ქ. 85 

ტელ.: +995 322 240115 / 16  

ელ-ფოსტა: info@g4g.ge 

 

 


